Ioseba Eceolaza Latorre jaunak galdera egin du Saratsako zahar-etxeari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2008ko irailaren 26ko 81. Nafarroako Parlamentuko Aldizkari Ofizialean.

ERANTZUNA

Nafarroa Bai parlamentu-taldeari atxikitako foru parlamentari Ioseba Eceolaza Latorre jaunak Saratsako zahar-etxeari buruzko galdera egin du (273-08 idatzizko galdera). Hona hemen Familia, Gazteria, Kirol eta Gizarte Gaietako kontseilariaren erantzuna: 

Eceolaza jaunak Saratsako Ciudad Jardín zahar-etxeari buruzko galdera batzuk egin ditu. 

Departamentu honetako Kalitate eta Ikuskapen Zerbitzuak dituen datuen arabera, zahar-etxe horretan, 2007 urtean, mendekotasunik gabeko 37,42 erabiltzaile egon dira batez beste, eta laguntza behar duten beste 36,46 pertsona.

Azaroaren 13ko 9/1990 Foru Legea garatzearren sortu zen maiatzaren 23ko 209/1991 Foru Dekretuak xedatutakoaren arabera eta 2007ko okupazioa aintzat hartuz, mendekotasunik ez duten erabiltzaileei arreta zuzena emateko 3,74 langile beharko lirateke, eta laguntza behar dutenentzat beste 12,76 langile. Beraz, arreta zuzena emateko 16,50 langile beharko lirateke guztira.

Zahar-etxeko langileen kontratuak, nominak eta Gizarte Segurantzako kotizazio-agiriak ikusita, ondoriozta daiteke 20,45 langile aritu zirela, batez beste, arreta zuzena ematen 2007an.

Beraz, maiatzaren 23ko 209/1991 Foru Dekretuak agindutakoa baino 3,95 langile gehiago. Dokumentazioan ageri ez diren baja laburrak eta ordaindutako baimenak %10eraino iritsi zitezkeela jota ere, 1,90 langileko superabita agertuko litzateke.

Beste gai bati erreparatuz, zahar-etxearen kudeaketaz arduratzen den erakundeak ez du egiaztatu erizaintzan diplomatutako langileak beti egoten direnik. 

Itundutako plazei buruz, esan behar da Nafarroako Foru Komunitateko Administrazioak eta haren erakunde autonomoek ez dutela itundutako plazarik Saratsako Ciudad Jardín zahar-etxean.

Zahar-etxe pribatua denez Familia, Gazteria, Kirol eta Gizarte Gaietako Departamentuak ez dauka informaziorik erabiltzaileek ordaindutako prezioei buruz.

Azkenik, Departamentu honek egindako ikuskaritzari dagokionez, esan behar da 2008an ikuskapen-bisitak egin direla Saratsako Ciudad Jardín zahar-etxean honako egun hauetan:

• Martxoak 28 (bisita goizean, 14. akta)

• Ekainak 13 (bisita goizean, 224. akta)

• Ekainak 27 (bisita goizean, 309. akta)

• Irailak 11 (bisita gauean, 340. akta)

• Irailak 11 (bisita arratsaldean, 341. akta)

Ikuskapen-bisita horietan hainbat hutsune nabarmendu dira zahar-etxean, oro har, azpiegituraren egoeran, ekipamenduan, garbitasunean eta segurtasunean. 

Ikusita hutsune horiek guztiak arau-hausteak izan daitezkeela, zigor-espedientea bideratu da Familia, Gazteria, Kirol eta Gizarte Gaietako kontseilariaren aginduz, urriaren 2ko 380/2008 Foru Aginduaren bidez, ustezko arau-hauste oso larri bat eta bi arau-hauste larri egiteagatik. Gainera, kautelazko neurri gisa, aldi batean zahar-etxe horrek ezin izanen ditu erabiltzaile berriak hartu.

